ՀԱՇՎԵՏՎՈՒԹՅՈՒՆ
Հայաստանի Հանրապետության արդարադատության նախարարի տեղակալ Տիգրան Դադունցին և Իրավական փոխօգնության վարչության պետ Նելլի Ավետիսյանին 2025թ. սեպտեմբերի 17-ից  մինչև սեպտեմբերի 20-ը Վալետա (Մալթայի Հանրապետություն) գործուղման արդյունքների վերաբերյալ


Գործուղված անձինք՝ 
Տիգրան Դադունց- ՀՀ արդարադատության նախարարի տեղակալ: 
Նելլի Ավետիսյան՝ ՀՀ արդարադատության նախարարության Իրավական փոխօգնության վարչության պետ:
Գործուղման վայրը և ժամկետները` Վալետա (Մալթայի Հանրապետություն), 2025թ. սեպտեմբերի 17-ից 20-ը:
Հրավիրող կողմը` Եվրոպայի խորհուրդ:
Գործուղման նպատակը` Մասնակցություն Եվրոպայի խորհրդի արդարադատության նախարարների համաժողովին:
Քննարկված թեմաները` 1959 թվականից մինչև թվային դարաշրջան. Դատական համագործակցության արդիականացում թվային միջոցներով, հանցավորության դեմ պայքարում համագործակցության ամրապնդմանն ու  զարգացմանն ուղղված քայլերը:
Համաժողովի առանցքում եղել է Քրեական գործերով փոխադարձ օգնության մասին Եվրոպական կոնվենցիային կից երրորդ արձանագրությունը (Վալետայի արձանագրություն), որը բացվել է ստորագրման համար:
Արդարադատության նախարարի տեղակալն իր ելույթում կարևորել է Վալետայի արձանագրության կնքումը, քանի որ  այն հանդիսանում է հավելյալ արձանագրություն «Քրեական գործերով փոխադարձ օգնության մասին» եվրոպական կոնվենցիային՝ նպատակ ունենալով արդիականացնել և ընդլայնել համագործակցությունը քրեական գործերով փոխօգնության ոլորտում, հատկապես ժամանակաշրջանում, երբ հանցագործությունները դարձել են ավելի միջազգային, ավելի բարդ և առավելապես հիմնված թվային գործիքների վրա։ Այս համատեքստում անդամ պետությունները պետք է ոչ միայն պահպանեն իրավունքի գերակայությունը, այլև լինեն տեխնոլոգիապես արձագանքող, փոխկապակցված և արդյունավետ։ Անվտանգ և համատեղելի թվային հարթակները պետք է դառնան արդի համագործակցության միջուկը՝ հնարավորություն տալով տեղեկատվության, ապացույցների և որոշումների արագ և հուսալի փոխանակման։ Թվայնացումը այլևս անհրաժեշտություն է։
Այս համատեքստում Արձանագրությունը պարունակում է մի շարք կարևոր լրացումներ և փոփոխություններ հետևյալ ուղղություններով՝ խթանել փոխադարձ օգնությունը քրեական գործերով՝ բարելավելով հաղորդակցության ուղիները, օգտագործել արդի տեխնոլոգիաներ (տեսակոնֆերանս, ձայնագրման սարքեր, հեռահաղորդակցման վերահսկում և այլն), ապահովել տվյալների պաշտպանություն և սահմանել դրանց օգտագործման կանոնները, ընդլայնել պետությունների միջև գործակցության ձևերը և պարզեցնել ընթացակարգերը:
Նախարարի տեղակալն ընդգծել է, որ Վալետայի արձանագրությունը կարևոր առաջընթաց է անդրսահմանային համագործակցության ամրապնդման և նոր աստիճանի բարձրացման համար՝ նշելով, որ Արդարադատության նախարարությունը ներկայումս քննարկում է նշյալ արձանագրությանը միանալու հնարավորությունները:
[bookmark: _GoBack]Անդրադարձ է կատարվել նաև Հայաստանի Հանրապետությունում վերջին տարիներին իրականացված արդարադատության ոլորտի բարեփոխումների, այդ թվում՝ «Քրեական վարույթներով իրավական օգնության մասին» նոր շրջանակային օրենքի ընդունման, քրեադատավարական օրենսդրության արդիականացման, ինչպես նաև դատավարական գործընթացների թվայնացման ուղղությամբ կատարվող աշխատանքների մասին: 
Ընդգծվել է, որ օրենսդրորեն արդեն ներդրվել են տեխնիկական միջոցների կիրառմամբ քննչական գործողությունների իրականացման, տեսակապի միջոցով վկաների հարցաքննության և դատական նիստերին մասնակցության հնարավորությունները, ինչը էական նշանակություն կարող է ունենալ նաև իրավական փոխօգնության նոր մակարդակի անցնելու հարցում:
Համաժողովի ընթացքում կայացած մասնագիտական աշխատանքային քննարկումների ժամանակ մասնակից պետությունների ներայացուցիչները փոխանակվել են իրենց երկրի փորձով՝ արդարադատության նախարարությունների միջև իրավական օգնության ոլորտում համագործակցության և դրա կատարելագործմանն ուղղված օրենսդրական ու գործնական քայլերով։ Ներկայացրել է պետությունների գործնական փորձը ինչպես դատապարտյալների փոխանցման, այնպես էլ հետախուզվող անձանց հանձնման, ինչպես նաև իրավական օգնության գործընթացներում։ Նշվել է նաև, որ իրավական օգնության ոլորտն ամբողջ ծավալով կարգավորող նոր օրենքը միտված է բարելավելու իրավական օգնության գործնական արդյունավետությունը և ապահովելու միջազգային չափանիշներին համապատասխան ընթացակարգեր՝ ներառյալ ապացույցների հավաքումը, հանձնման հարցերը, փոխանցման գործերը՝ օտարերկրյա պետությունների կենտրոնական և իրավասու մարմինների միջև համագործակցության միջոցով։


